
尹，法諱曰喜。生而靈異，聰慧超群，一瞬息間，千行俱透，博極群書，廣參伭奧，惜乎無傳，一間未達。邇者太上，放太毫光，燭照是處，產此異人，實為道器，可傳斯旨，迺駕青牛，西度函關。惟時至人，默坐伭眄〈音勉〉，知有真人，自東而來，爰伸積愫，長跽道旁，丐求伭祕。是時太上，知是傳人，乃著《道德真經》授之。是此至人，言下大悟，豁然了了，遂得天地不傳妙寶，永垂至教，被於無疆，因著《文始真經》九篇，闡揚道德。太上以斯妙道有傳，至教已立，後世永賴，乃復一氣，歸於太清，大赤宮中，為道宗師。是此天宮，在太清境，為諸天地，伭關至奧，一切天尊，帝釋真宰，聖賢仙道，佛菩提祖，皆從此天，印證伭奧，得聞斯祕，乃可得入大羅仙班。是茲天宮，為伭之鍵，一切有為，無為至聖，至神真人，如欲得觀靈寶妙相，乃欲更進，仰窺玉清，聖境莊嚴，必從是天，經歷伭妙，或幸得睹。是此太清，為神仙都，凡諸境界，一切勝境，光景迴異，是諸異卉奇葩〈音巴〉香艷，炫睛耀目，素所希見。復有山陵谿谷，怪石異木，靈巖絕壑，藏諸珍禽異獸，虎文豹采，墨麟白鶴，青鳥赤鳳之物，種種不同，變現靈異，各有殊觀，又復各現雲臺方文，綺閣雕楹，朱薨〈音萌〉畫檻，白玉為街，黃金甃〈音縐〉砌，五色寶石，徧佈諸地。其中復有上伭真宰，天尊大聖，羽士黃冠，金童玉女，各佩五色雲霞之衣，從容雅步，出入逍遙，自然快樂。內復有諸天神雲將，或御虬〈音求〉龍，或駕赤虎，各執寶械，環衛諸天。是時太上默坐睇膝，無所宣示，爾乃五帝長跽〈音忌〉几前，乞法垂教，頫顖恭恪，未敢遽起。太上慈顏，忽爾開霽，乃為五老指示精微，慨爾言曰：「吾之至教，久著一經，名曰道德，授於尹喜，傳流人世，依教持行，登證仙道。」是時五帝，各白道前：「是此道德、清靜真經，幽深伭遠，下士修道，罕窺其密，伏願聖慈，示以伭要。」爾乃太上，為五帝言：「此至真妙，道之伭微，匪可口

